
xion des figures droites : Si bien que par la repercuſſion des
rayons & de la lumiere, cette Science fait voir des choſes
merueilleuſes, & qui paſſent pour enchantemens dans l’eſprit
de ceux qui n’en ſçauent pas la raiſon.




Perfection. CXXIIII.


ELle eſt figurée par vne fort belle Dame, veſtuë de
gaze d’or, qui a le ſein deſcouuert, & le corps dans
le Zodiaque. Pour eſtre plus libre en ſon action, elle
a les bras retrouſſez iuſques au coude, & fait vn
cercle entier auec vn Compas qu’elle tient de la main gauche.

Son habillement eſt d’or, à cauſe que ce metal eſt le plus parfait de tous : & ſa gorge deſcouuerte, pour ſignifier par là vne
des principales parties de la Perfection qui eſt de nourrir autruy,
& d’eſtre touſiours preſt à faire du bien à ſon prochain : 
car aſſeurément c’eſt vne choſe beaucoup plus parfaite de donner
que de receuoir ; Et voila pourquoy le Souuerain Createur,
qui eſt la Perfection meſme, donne ſans ceſſe, & ne reçoit
rien de ſes creatures.

Elle ſe ſert d’vn Compas à faire vn cercle, d’autant que cette Figure
eſt la plus parfaite de toutes celles des Mathematiques.
Ce que les Anciens vouloient monſtrer, comme le remarque
Lib. 39.
Pierius, lors qu’apres auoir ſacrifié, ils faiſoient apporter deſſus
l’Autel vn grand cercle, qu’ils ſouloient tremper dans le 
ſang de la victime, auec beaucoup de veneration & de ceremonie :
Par où ils marquoient la Perfection, comme par le
cercle du Zodiaque, qui en eſt encore le vray ſymbole.




Persvasion. CXXV.


BIen que cette Figure ſemble bizarre, elle ne laiſſe pas
toutesfois de ſignifier beaucoup de choſes par cette
Femme qu’elle repreſente.

Son habillemẽt eſt auſſi modeſte que ſa coëffure ſemble extrãge, pource qu’vne langue y eſt attachée, auec vn œil au deſſous.

Elle eſt au reſte liée par tout le corps auecque des cordes d’or,
& en tient vne des deux mains, à laquelle eſt attaché vn animal
à trois teſtes, à ſçauoir d’vn Chien, d’vn Chat, & d’vn Singe.

Ce n’eſt pas ſans raiſon, qu’en ſa coëffure eſt peinte vne lan- 

